

  

    Cuberta




    

      [image: Capa do libro "Antoloxía poética", de Enrique Labarta Pose, ilustrada cun retrato do autor, quen leva chapeu e anteollos e fita a distancia coa cabeza apoiada na man.  ]

    


  




  

    
Páxina de título




    Enrique Labarta Pose




    ANTOLOXÍA POÉTICA




    Edición
Xosé María Rei Lema
Xosé Manuel Varela Varela




    

      [image: Logotipo da Editorial Galaxia cun libro aberto con 6 estrelas que forman un arco sobre el.]

    


  




  

    Colofón






    A edición deste libro contou coa colaboración 
do Concello de Zas.




    



    © pola edición: Xosé María Rei Lema e 
   Xosé Manuel Varela Varela, 2023




    © EDITORIAL GALAXIA, S. A. 2023
Avenida de Madrid, 44 baixo - 36204, VIGO
www.editorialgalaxia.gal




    ISBN: 978-84-1176-309-7




    Deseño de cuberta
Hayat Husein




    Maquetación
Alba Pernas




    eBook
ePUBoo.com




    [image: Logotipo en branco e negro dun 'e' estilizado sobre o texto "ePUB 2024".]


  




  

    



    [image: Sinatura manuscrita de Enrique Labarta Pose.]


  




  

    



    [image: Retrato en branco e negro de  Enrique Labarta Pose de novo.]




    ENRIQUE LABARTA POSE
Baio, 1863-Barcelona, 1925


  




  

    



    
LIMIAR

Datos bio-bibliográficos





    Enrique Cándido Esteban Labarta Pose naceu na parroquia de Baio, no concello coruñés de Zas, o 22 de xullo de 1863. Era o cuarto fillo do matrimonio formado por Francisco Labarta Raña e Ramona Pose Martínez. O pai, boticario de profesión, era orixinario da parroquia de San Miguel de Lebosende, no concello ourensán de Leiro, aínda que o apelido Labarta procedía da chamada Baixa Navarra, dentro do País Vasco francés, pois de alí viñera seu avó Pedro Labarta Vázquez para as terras do Ribeiro. A familia materna era orixinaria do propio Baio —ata onde nos é coñecida—, e entre os seus antepasados medievais, segundo información familiar, figuran os condes de Andrade. Enrique quedou orfo de nai e pai bastante novo, con sete anos (seu pai faleceu o 13 de decembro de 1870), e pasou a estar ao coidado das súas irmás, que eran algo maiores ca el: Generosa naceu en 1842, Gumersinda en 1852 e María Consuelo en 1855. Na casa natal do escritor estivera a botica do pai —pazo que aínda hoxe se conserva ao abeiro duns carballos centenarios—, e de aí quedou a denominación de “Os carballos da Botica” para este fermoso recanto da vila baiesa, talvez a zona máis antiga da parroquia.




    Labarta trasladouse a Santiago ao cargo de seu tío paterno José para realizar os seus estudos: comezou no Colexio Rubido e despois faría o bacharelato no Instituto de Segunda Ensinanza. Iniciou máis tarde, tamén en Compostela, a carreira de Dereito, sen vocación ningunha, simplemente por seguir unha tradición familiar, xa que os seus antecesores foran avogados “de la Real Audiencia de este Reino de Galicia.” Licenciouse en 1884. Para o exercicio de grao tratou o tema da pena de morte; o tribunal —do que era secretario o catedrático Alfredo Brañas— outorgoulle a cualificación de aprobado.




    Malia ser orfo —o que quizais lle valeu para librar do servizo militar— e de carecer de recursos económicos, en Santiago levou unha vida de estudante bastante bohemia, a cal, unida aos seus dotes de versificador espontáneo, fixeron del unha persoa moi popular. Na súa época de estudante en Compostela participou nos faladoiros literarios da Academia de la Juventud Católica, xunto a Alfredo Brañas, Valle-Inclán, Vázquez de Mella e outros. Nestes encontros, Labarta era sempre incitado a recitar composicións:




     




    El señor Brañas ayer,




    me dijo de esta manera:




    Haga usted un verso cualquiera




    para mañana leer.




     




    A sona de trouleiro xunto coa súa participación como destacado membro da tuna santiaguesa agrandaríanse coa identificación que se realizou de Enrique Labarta como o referente que tomou Alejandro Pérez Lugín para deseñar o personaxe protagonista de Casimiro Barcala, da famosa novela La casa de la Troya (1915).




    En 1884 publicou Labarta o seu primeiro libro, Última novedad (subtitulado “99 céntimos de versos de todas clases y arreglados a todos los gustos”), integramente en castelán, quitando un poema baixo o título de “Meu orfiño!” Ese mesmo ano, no mes de outubro, casou con Elisa Martínez del Río, estanqueira de Santiago. Deste matrimonio nacerían dous fillos, Enrique Joaquín Eugenio (1887) e Enrique Ramón Eulogio (1892); o primeiro deles morrería aos tres meses de nacer.




    Cando aos 21 anos lle entregaron o título de licenciado en Dereito non sabía que facer con el. Traballou algún tempo como avogado en Baio, pero axiña decidiu volver para Santiago e dedicarse ao xornalismo literario. En 1888 fundou e dirixiu a revista Galicia Humorística —quincenal, da que saíron á luz 15 números— e, ese mesmo ano tamén, El País Gallego, publicación rexionalista da que axiña foi substituído como director. Dous anos máis tarde creou, xunto con José Tarrío, La Pequeña Patria (1890) —saía cada dez días e só se publicaron unha ducia de números—. En 1889, debido á recomendación do deputado liberal por Pontevedra, Alfredo Vincenti, ingresou como administrador subalterno na delegación de Facenda en Pontevedra, traballo que non lle habería de satisfacer moito. Labarta vaille agradecer o favor a Vincenti dedicándolle o poemario bilingüe Bálsamo de Fierabrás (1889). En 1892 recolleu nun folleto, tamén bilingüe, tres poesías premiadas: “Un café flamenco en Galicia”, “A mi aldea” e “Sátira de costumes contemporáneas.”




    Debido ao seu traballo residiu varios anos en Pontevedra, onde mantivo vivas as súas inquedanzas literarias. Nesta cidade fundou tamén varias revistas, comezando con Extracto de Literatura (1892), da que saíron corenta e seis números, pero a súa importancia veu por ser a primeira publicación do Estado español en incluír reproducións fotográficas. Despois sacaría Pasatiempos (1894), que tivo catro números e que viña sendo unha recompilación de textos seus. Máis transcendencia tivo Galicia Moderna (1897), revista quincenal da que se imprimirían trinta números, que se ía converter nunha das máis destacadas do panorama literario da época.




    De 1896 data o seu libro Millo miúdo, onde recolleu os seus poemas en galego máis coñecidos ata o momento. Por este tempo frecuentou os faladoiros literarios da cidade do Lérez e estivo metido de cheo na súa vida cultural, por iso participou nunha das festas máis populares, o Entroido. Froito disto nacerá unha nova publicación, El Carnaval de Pontevedra en 1900, “apropósito” carnavalesco, que sería representado ese ano con música de Isidro Puga. Ao ano seguinte repetiría con outro apropósito, El alcalde de Matalarrana, e tamén en castelán temos noticia doutra obra, Al planeta Marte, zarzuela da que non se sabe con certeza a data de composición (talvez 1911). En galego publicou unha peza teatral, o sainete Unha boa misa, que viu a luz por vez primeira no xornal Nova Galicia de Buenos Aires en 1905, pero que non vai ser representado ata 1923, cando o coro pontevedrés Cántigas e Foliadas o leve por toda Galicia.




    En 1902 ascendeu a oficial terceiro de Facenda, grazas á protección de Eduardo Iglesias Añino, a quen lle dedicou o seu libro de poemas en castelán Adormideras, publicado este ano. En outubro de 1902 faleceu a súa muller, Elisa, pero non tardou en contraer segundas nupcias, pois en decembro de 1903 casou en Pontevedra con Felipa Genovés Villot.




    En 1904 publicou un folleto que contén “A festa da patrona de Tabeirón”, poesía en galego premiada nun certame celebrado en Pontevedra en 1903. En 1905 publicou en prosa Cuentos humorísticos, onde recolleu unha ducia de contos en castelán. Con todo, ían ser os contos escritos en galego os máis populares, caso de “O tío Miseria” e “O sacreto do tío Sanfona”, publicados en prensa, e que non se recollerían en libro ata despois da súa morte.




    A época dourada da popularidade de Labarta en Galicia foron os últimos anos do século XIX e os primeiros do XX: máis ou menos desde 1886 a 1908, ano en que compuxo o poema “Morreu o poeta”, dedicado a Curros Enríquez. A súa facilidade versificadora outorgáralle moitísimos galardóns literarios en numerosos certames. Foi cando compuxo as súas mellores poesías, algunhas delas galardoadas: “Revista dunha corrida ¿de touros? na vila de Noia feita por un labrego”(premiada nos Xogos Florais de Pontevedra en 1886); “Probe gaiteiro de Baio!” (tamén de 1886, premiada en Betanzos e en Pontevedra); e “A festa da patrona de Tabeirón” (Pontevedra, 1903).




    O seu emprego de funcionario obrigouno a continuos traslados de residencia, de aí que a súa popularidade vaia decaendo ao ter que vivir fóra de Galicia, posto que nin reeditou os seus libros nin publicou outros novos, e tamén porque escribiu pouco nesta última época da súa vida. En 1904 trasladouse a Barcelona. En 1905 estaba en Burgos, desde onde marchou a Valladolid, e de novo a Barcelona. Contra 1911 atopábase en Ourense; en Toledo, en 1912; en Barcelona, en 1913. En 1918 veu para A Coruña, pero tivo que marchar outra vez a Barcelona en 1920.




    Así e todo, a pesar de tanto traslado e viaxe, Labarta seguiu publicando en revistas e xornais. En 1904 comezou unha colaboración en exclusiva para o periódico bonaerense Nova Galicia, que dirixía Fortunato Cruces, onde aparecen poemas como “N’hai millor vida que a do labrego”, “A foliada” ou “Váiseme a musa”, contos como “Alegría que pasa” ou o comentado sainete “Unha boa misa.” Tamén na prensa da colectividade galega da Habana, como nos semanarios Galicia e Follas Novas, viron a luz poemas seus, caso de “Ó río Lérez” e “Que me enterren aló!”




    Os anos máis infecundos de Labarta son os que van de 1908 a 1917. Neste ano comezou a colaborar outra vez no Diario de Pontevedra e no novo xornal da Coruña, El Ideal Gallego, dirixido polo seu amigo José Toubes, colaboración que se vai incrementar cando en 1918 foi destinado á cidade herculina. A pesar dos anos transcorridos era ben lembrado en Pontevedra, a onde volveu en agosto de 1919 como invitado de honra á homenaxe que os coros galegos lle realizan a Perfecto Feijoo. Alí participou, xunto con Castelao, dos parlamentos finais, e recita o poema “Miña Pontevedra!”, composto para a ocasión.




    En xullo de 1920 foi proposto como académico de número para a Real Academia Galega polos académicos Eladio Rodríguez González, Francisco Tettamancy e Lugrís Freire para ocupar a praza do falecido Ramón Armada Teixeiro, mais a súa volta a Barcelona a finais dese ano malogrou o seu nomeamento. Tivo que conformarse o baiés con ser académico correspondente.




    Aínda que se atopaba novamente en terras catalás, seguía mandando algunha que outra composición para a prensa galega. Mais a fortuna non acompañou o noso poeta, que morreu en Barcelona o 13 de maio de 1925, como consecuencia do descarrilamento do tren de Les Planes, acontecido o 9 de abril anterior. Aínda non chegara aos 62 anos. A noticia foi portada en toda a prensa galega, que lle dedicou grandes eloxios ao seu labor literario, que corroboraría publicando durante varios días os poemas máis significativos de Labarta.




     




     




    A poesía galega de Labarta Pose




     




    Enrique Labarta Pose compuxo un total de corenta e oito poemas en galego ao longo da súa carreira literaria. Nesta antoloxía facémonos eco de corenta deles, que seleccionamos desde os seus inicios como escritor ata os seus últimos días. Do seu libro Bálsamo de Fierabrás, compilamos tres deles, aqueles que non acabou recollendo en Millomiúdo: “Ó Padre Feixoo”, “Meu orfiño!”, “Por que fago estes versos?” En Millo miúdo recolleu dezaoito poemas, dos cales reproducimos aquí dezasete; descartamos o primeiro dos que figuran na obra, “Facer versos!”, que vén sendo unha variante de “Por que fago estes versos?” Si que incluímos o último dos poemas deste libro, “A irmán da caridade”, a pesar de ser unha reprodución de trinta e oito versos do longo poema “Defensa das mulleres” publicado en Bálsamo de Fierabrás(en concreto, do verso 219 ao 256).




    As demais composicións desta antoloxía non foron publicadas en libro en vida do autor, se exceptuamos o folleto que incluía “A festa da patrona de Tabeirón.” Estoutros vinte poemas rescatámolos da prensa, tanto das revistas do propio Labarta, fundamentalmente Extracto de Literatura e Galicia Moderna, como de varias publicacións de Galicia ou da colectividade galega en América. Neste sentido, cobran importancia os xornais Diario de Pontevedra e El Ideal Gallego en Galicia, e Nova Galicia na Arxentina. A poesía de Labarta foi moi reproducida na prensa e podemos atopala en centos de cabeceiras, tanto en vida do autor como nas décadas posteriores ao seu falecemento. A súa repentina morte puido ser a causa de que non chegase a recompilar en libro os poemas compostos no final do século XIX e principios do século XX, de aí que teñamos que buscalos espallados na prensa. É moi posible que sigan aparecendo novos textos labartianos conforme se vaian recuperando vellos xornais e facilitando o acceso ás moitas publicacións que se editaban na época labartiana.




     




    A temática




     




    Enrique Labarta foi catalogado sempre, tanto en vida como posteriormente, como un poeta humorístico. Levou sempre ese sambenito, independentemente do que publicase. É ben certo que foi un autor que empregou moito a sátira e a retranca nas súas composicións, e iso fixo que non se analizasen máis polo miúdo outras intencións nos seus textos. Se botamos man da noticia da súa morte, que foi portada en toda a prensa galega, podemos atopar nos titulares os cualificativos “satírico”, “humorista”, “chispeante” etc. As historias da nosa literatura, unha tras outra, repiten esta cantilena, sen afondaren máis alá.




    O humorismo, con todo, é inherente á obra labartiana. Calquera que sexa a composición, desde a máis lírica á máis intimista, pode deixar un oco para darlle o seu toque retranqueiro. Labarta mesmo utiliza o humor e a sátira para criticar e denunciar condutas ou actos inapropiados, inxustizas, desprezos… Facía súa a máxima de ensinar divertindo. Pero vexamos cales son os temas que trata o noso poeta na produción que aquí presentamos.




    Unha característica de moitos dos poemas de Labarta é que os compoñía para seren presentados a certames poéticos, onde, as máis das veces, xa requirían un tema concreto. O propio autor ten manifestado, sobre todo antes de obter o traballo de funcionario, que o aspecto económico era fundamental para a súa escrita, pois ademais das revistas que dirixía non tiña outro medio de vida. Dos corenta poemas que presentamos, polo menos quince foron premiados nalgún certame celebrado pola xeografía galega, e mesmo os houbo que chegaron a selo en dous certames. Esa querenza polos concursos poéticos fixo que a temática dalgunhas das súas composicións fose o propio premio ao que optaba. É este o caso de “Por que fago estes versos?”, onde o autor afirma que o oficio de poeta, tal e como el o entende, ten máis de materialismo que de lirismo, e por iso se presentaba para obter o premio; en “Veñen eses cartos?” tamén se refire aos cartos que dan polo mellor poema e xa bota as contas da vella co que vai gañar; e en “Cen pesetas!!” brinca de alegría ante a posibilidade de conseguir tal galardón, e por iso presenta este poema de cen versos xustos, polo que lle sae cada verso a unha peseta. Evidentemente, nos tres o humorismo é o eixo fundamental, como tamén é no poema “Epigrama”, en que se relata a pena dunha muller á que lle morren o mesmo día o home e o amante.




    O tema económico tamén é tratado en “O prémeo gordo de Navidá!”, onde o protagonista acode a unha meiga para que lle toque a lotaría, pero á hora da verdade acaba chorando os cartos gastados nela. En “No que pensa!” vemos unha rapaza en actitude soñadora que non responde ás moitas cuestións que se lle fan sobre se os soños teñen que ver con cousas fantásticas, amorosas…, para acabar confesando a moza que soñaba con cousas máis materialistas. Dentro desta tendencia monetaria podemos encadrar tamén a composición “Maruxiña do Penedo”, poema publicitario dedicado á famosa máquina de coser Singer, que fará da rapaza protagonista unha muller de proveito. E, por último, faremos referencia á “Carta que dende a súa aldea”, que ten moito de autobiográfico, pois o autor mándalle unha carta a un compañeiro de estudos queixándose que na súa aldea non ve futuro como avogado, pois todo o mundo sabe de leis, e tampouco como político, pois se optas por un bando vas recibir os paus do outro, e viceversa (lembremos que estamos na época da Restauración co “turnismo” entre liberais e conservadores).




    As festas e as romarías son tamén parte esencial na poesía labartiana. “Unha reunión de confianza” relata unha escena festiva na casa do zapateiro Crispín, onde estaban representados os mellores elementos da comarca; “A festa de San Palanquín” é unha composición dedicada a ese santo imaxinario, que é patrón dos que comen sen traballar, e ante as pregarias de cinco paisanos para que lles conceda ese don, o santo respóndelles que neste país xa é o que fai todo o mundo. “O Carme do Briño” reflicte unha típica romaría galega, neste caso representada pola da parroquia cabanesa de San Xoán de Borneiro (Cabana de Bergantiños), coa súa celebración relixiosa, e tamén a profana: as merendas, os bailes… e as pelexas. De temática moi semellante é “A foliada”, onde tamén describe unha festa, cos foguetes, mozas e mozos ben vestidos, os bailes cos gaiteiros e coa noite chegan as liortas que pechan moitas foliadas. Nunha feira é onde se desenvolve o poema “A feira de Verdillo”, a onde o protagonista vai na busca dun porco e acaba borracho, sen cartos e sen porco. Cun ritmo de muiñeira (ou de ribeirana, como di no subtítulo), compuxo o poema “Vaiche boa”, no cal un mozo e unha moza, a través do diálogo, van moceando, chegando á resolución dos seus actos nove meses despois, cunha nova chiscadela humorística do poeta.




    “A festa da patrona de Tabeirón” é un dos poemas máis coñecidos de Labarta, e tamén está dedicado a unha celebración festiva, neste caso á da súa vila natal (agochada tras o topónimo “Tabeirón”). Neste poema lembra a súa xuventude, a súa aldea, as súas festas e pouco a pouco vaino comparando todo e confrontándoo coas festas de agora, cando xa é un home feito e dereito. En definitiva, a romaría é un pretexto para reflexionar sobre o paso do tempo e a nostalxia do pasado.




    Outro dos poemas máis representativos de Labarta é a “Revista dunha corrida ¿de touros? na vila de Noia feita por un labrego”. Foi dos máis reproducidos na prensa e posto como exemplo do humorismo deste autor. Polo título ben se diría que conta un acto festivo, como é unha corrida de touros, narrada por un profano (neste caso, labrego), adoptando as maneiras do clásico revisteiro de Madrid. Conforme imos lendo e debullando entre os seus versos, vemos que realmente este é un poema que critica duramente as touradas e o maltrato animal, iso si, adobiado por Labarta coa súa inconfundible sátira.




    O mundo do sobrenatural e das supersticións tamén ten cabida na súa poesía, como no caso de “A fonte do demo”, onde os meigallos teñen unha explicación máis lóxica do que parece, ou na xa vista “O prémeo gordo de Navidá!”, onde recorre a unha meiga para que lle diga o número que vai tocar na lotaría.




    Na súa última época o poeta tamén acode ás musas para que lle devolvan as mañas poéticas perdidas, tal e como vemos no poema “Váiseme a musa!” Máis tétrico aínda parece que é “O fin do mundo”, no que, ante os últimos acontecementos, o poeta prefire que se acabe o mundo, e cando todos os habitantes se preparan para o seu final, el bótase atrás e queda só nel.




    Labarta compuxo unha serie de poemas dedicados a determinados personaxes. É o caso de “Ó Padre Feixoo”, premiado no certame celebrado en Ourense que conmemoraba o centenario do monxe bieito, onde realiza unha composición laudatoria del. A “Carta dun candidato ó seu eleutor” é un poema que lle dedica, na súa xubilación, a Laureano Salgado —a quen lle dedicara tamén o libro Millo miúdo—, político de Caldas de Reis e director do semanario Fray Prudencio, impreso nesa vila, e onde Labarta publicou algún dos seus contos. “Morreu o poeta!” é unha composición escrita na honra de Manuel Curros Enríquez no momento do seu enterro; nela, á parte de gabar as excelencias do celanovés, o noso poeta realiza unha dura crítica, porque Curros tivera que emigrar para gañar a vida, xa que aquí non acadara o recoñecemento dos seus. Menos transcendente é a composición “Todos a presidio!”, dedicada ao seu familiar Xosé Iglesias Roura, onde o felicita por lograr a absolución dun home acusado de coller pola cintura unha muller, e, en clave de humor, eleva a este avogado á categoría de heroe por salvar os homes todos de iren a presidio por bailaren cunha muller.




    Igual que os persoeiros, tamén as cidades foron tema dalgúns poemas, en concreto dúas en que pasou moitos anos da súa vida. Non obstante, “Canto a Pontevedra” foi composto antes de vivir na cidade do Lérez, e nel loa as súas excelencias. Anos despois, xa lonxe da Boa Vila, compón “Miña Pontevedra!” con motivo da súa visita para asistir á homenaxe a Perfecto Feijoo, e aí vai rememorando os anos pasados na cidade e os amigos que agarda reencontrar. Pontevedra tamén está presente no poema “Ó río Lérez”, en que o poeta realiza un repaso do que outros dixeron sobre o río e, ao contrario ca eles, busca outro punto de vista: o Lérez en Pontevedra ve a morte preto, polo que o autor se sente identificado con el, pois tamén ve próximo o seu falecemento. A outra cidade da que se acorda é Santiago de Compostela, á que lle dedica o soneto “A Exposición de Santiago”, no cal, aproveitando o acontecemento da Exposición Rexional que alí se celebrou en 1909, loa as grandezas desta cidade. Con motivo doutra celebración volve a ela en “Santiago de Compostela no Xubileo de 1920”, onde rememora os seus días alí de neno e adolescente, e comproba como a el si que lle pasaron os anos por riba, mentres que a cidade segue vigorosa. Non unha cidade, senón un país é o protagonista de “Que hermosa é a patria!”, en que vai gabando a Galicia e poñendo en valor a patria en canto esta leve á irmandade entre os pobos; poema patriótico.




    Labarta tamén cultivou a poesía íntima e sentimental, xa desde primeira hora. Pousos do seu admirado Curros víronse no poema “Meu orfiño!”, onde a tristura se apodera do relato dun bebé orfo que chora só no mundo, ata que a morte o leva e o silencio o enche todo. Botando man, como xa fixera Rosalía de Castro, dunha curiosa composición, Labarta aborda a morte dunha nena nas “Tríadas célticas.” A morte, neste caso a súa, está tamén presente en “Que me enterren aló!” O poeta, emigrado en terras catalás, ve a morte achegarse e éntranlle arrepíos ao pensar que vai vivir a eternidade nun cemiterio en terra allea, polo que solicita que o leven para o da súa aldea cando faleza, onde poida ver os eidos da súa terra natal e onde poida falar en galego cos seus veciños de camposanto. O único poema con certo contido relixioso é “A pas”, en que o protagonista vai na busca da paz, sen atopala, ata que descobre que se encontra nos pobres de espírito.




    “N’hai millor vida que a do labrego” é outro dos seus poemas máis representativos, que tamén se ten por unha composición humorística, pero en realidade o ton satírico que usa o poeta serve para contar a desgraciada vida que tiñan que soportar os labregos, cos abusos de caciques e políticos, dos impostos, dos foros… É un poema de claro corte agrarista, en consonancia coa loita que neste comezo de século XX se estaba a dar en Galicia.




    Outro problema daquel tempo era a emigración, e esta está tratada con crueza no poema “Probe gaiteiro de Baio!”, tamén de moita sona no seu día. Fronte ás fortunas que se lles prometían aos que emigraban, o que atopaban moitos deles nas Américas era o que lle pasou a este gaiteiro, que acabou sen ter onde caer morto.




    Pode resultar sorprendente que a finais do século XIX o feminismo estea presente nun poeta tido por humorístico, pero o certo é que un auténtico canto aos dereitos da muller é o longo poema “Defensa das mulleres.” Pola súa extensión non o incluímos nesta antoloxía, pero si temos un fragmento del en “A irmán da caridade”, que está dedicado ás mulleres que consagran a súa vida a axudar aos demais.




    A “Sátira de costumes contemporáneas” é unha composición cunha temática que seguiría sendo actual cento trinta anos despois. Nela critica os novos modos de vida, que nos converten en monos facendo todos o mesmo, en que o progreso non é máis que vivir máis ás présas e os costumes van cambiando, pero son os mesmos cans con distintos colares. Polo mesmo camiño vai “Os caprichos da moda”, en que o poeta se centra nas mulleres que se deixan levar polos clixés que impón a moda, perdendo así toda a súa personalidade.




    Un feito histórico como a Guerra de Cuba é no que se basea a “Epístola ou cousa eisí”, onde relata con mofa o episodio en que o almirante ianqui Sampson, a pesar de todo o seu poderío, se viu sorprendido polo valor do almirante español Cervera, que conseguiu burlar toda a súa frota.




    Por último, temos que falar da defensa da lingua galega que realiza Labarta. Xa tocara o tema tanxencialmente en varios poemas, entre eles “Carta dun candidato ó seu eleutor” ou “Que me enterren aló!”, pero vai ser no satírico “Non falés o gallego!” onde o idioma é o protagonista. O autor compara a situación lingüística de Cataluña coa de Galicia, neste caso concretando na cidade da Coruña, e ve que mentres na súa terra de adopción quen fala o idioma propio é máis agasallado, aquí é tido por un ignorante e un pailán que só vale para vivir na aldea. Cómpre subliñar que este acedo poema en que se critica os coruñeses apareceu publicado na portada de El Ideal Gallego, o que demostra a vontade do poeta en dignificar o idioma por riba das posibles controversias que puidese xerar.




    Como podemos apreciar, Labarta aborda un amplo abano de temáticas, que poden ter o adobo do humor, pero onde este non é sempre o protagonista. É un poeta humorista algunhas veces e costumista outras, pero tamén lírico e patriótico e social en moitos momentos. Tocar temas como o agrarismo, o caciquismo, a emigración, o feminismo ou a lingua así o demostra.

